პროექტი - ჯანდაცვის რეაგირება (პასუხი) ოჯახში ძალადობაზე/გენდერულ ძალადობაზე

გაეროს მოსახლეობის ფონდის  (UNFPA) მხარდაჭერით, სსიპ ადამიანით ვაჭრობის (ტრეფიკინგის) მსხვერპლთა, დაზარალებულთა დაცვისა და დახმარების სახელმწიფო ფონდის  (შემდგომში - ფონდი) მიერ, ქალთა მიმართ ძალადობაზე/ოჯახში ძალადობაზე ჯანდაცვის სისტემის რეაგირების გასაუმჯობესებლად, 2016 წლიდან დღემდე ხორციელდება პროგრამა - „ჯანდაცვის რეაგირება (პასუხი) ოჯახში ძალადობაზე/გენდერულ ძალადობაზე“ (Healthcare Response to DV/GBV). აღნიშნული პროექტის ფარგლებში ფონდმა, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთან აქტიური თანამშრომლობით, შეიმუშავა ქალთა მიმართ ფიზიკური, ფსიქოლოგიური და სექსუალური ძალადობის გამოვლენის, მკურნალობის პრინციპებისა და რეფერალის საკითხებზე სახელმძღვანელო მითითებები (ჯანდაცვის მომსახურების გაწევის დარგთაშორისი რეაგირების სტანდარტული ოპერაციული პროცედურები), რაც დაეხმარება ჯანდაცვის პირველი და მეორეული რგოლის მუშაკებს გამოავლინონ და შესაბამისი დახმარება გაუწიონ ძალადობის მსხვერპლ ქალებს. ოჯახში ძალადობისა და სექსუალური ძალადობის ფაქტების აღრიცხვიანობის, გამოვლენის, შეფასებისა და შესაბამისი რეფერალის განსახორციელებლად  შემუშავდა და მინისტრის შესაბამისი ბრძანებებით, 2018 წლის იანვარში, დამტკიცდა სამედიცინო დოკუმენტირების ჩანართი ფორმები სტაციონარულ (ფორმა 108/ნ) და ამბულატორიულ (ფორმა 41/ნ) ბარათებში, რომელთა პილოტირება შემდგომი დანერგვის მიზნით დაიწყო 2018 წლის სექტემბრიდან. კერძოდ, პილოტური პროექტი მიმდინარეობს მთელი კახეთის მასშტაბით - თელავის, ახმეტის, ყვარლის, საგარეჯოს, ლაგოდეხის, სიღნაღისა და დედოფლისწყაროს მუნიციპალიტეტებში სოფლის ექიმების ბაზაზე.  ასევე, თელავში  ავთანდილ ყამბარაშვილის კლინიკასა და თბილისში კლინიკა „კურაციოში“.

ამ ეტაპზე მიმდინარეობს პილოტური პროექტის პროცესზე  დაკვირვება და მონიტორინგი. 2019 წლის ნოემბრიდან მოხდება პილოტური პროექტის შეფასება, ხოლო პილოტური პროექტის შედეგიანობის ანალიზი მომზადდება 2019 წლის დეკემბერში.
პროექტის ფარგლებში შემუშავდა „ქალის მიმართ ფიზიკური, ფსიქოლოგიური  და სექსუალური ძალადობის გამოვლენის, მკურნალობის პრინციპებისა და რეფერალის საკითხებზე“ სატრენინგო მოდული. აღნიშნული მოდულის შესაბამისად, 2016 წლიდან 2018 წლის ჩათვლით, აღნიშნული პროექტის ფარგლებში გადამზადდა 300-ზე მეტი ექიმი.
სტანდარტული ოპერაციული პროცედურების საფუძველზე შემუშავდა და მინისტრის შესაბამისი ბრძანებით (2018 წლის ივნისი) დამტკიცდა სექსუალური ძალადობის შემთხვევაში ორსულობის თავიდან ასაცილებლად პოსტკოიტალური ინტერვენციისა და სქესობრივი გზით გადამდები დაავადებების (სგგდ) პოსტ-ექსპოზიციური პროფილაქტიკისა და ტესტირება-მკურნალობის მექანიზმი (მინიმალური პაკეტი), რომელიც ეყრდნობა  ჯანდაცვის მსოფლიო ორგანიზაციის რეკომენდაციებს.

ასევე, ქალთა მიმართ ძალადობაზე/ოჯახში ძალადობაზე ჯანდაცვის სისტემის რეაგირების გასაუმჯობესებლად,  გაეროს მოსახლეობის ფონდის  (UNFPA) მხარდაჭერით, ფონდის მიერ 2018 წლის ბოლოს დაიწყო და 2019 წელს გაგრძელდა (მიმდინარე პროცესი) აკრედიტებული ელექტრონული სასწავლო მოდულის შექმნა ქალთა მიმართ და ოჯახში ძალადობის საკითხებზე.
